
JSMP apresia desizaun tribunal nian hodi kondena pena prizaun tinan 30 no
selu indemnizasaun sivil ba ofendida iha kazu violasaun seksual ho
agravasaun

Iha 27 Juiiu 2025, Tribunal Judisial Primeira Instansia Dili, prezide julgamentu leitura
akordaun hodi kondena arguidu MT ho pena unika tinan 30 prizaun no selu
indemnizasaun sivil hamutuk US$1,000.00, ba krime konkursu violasaun seksual ho
agravasaun, krime ofensa ba integridade fizika simples iha natureza violénsia
doméstika no krime arma brankas ne’ebé envolve arguidu MT nu’udar ofendida nia
tiu no absolve arguidu VNdA nu’udar ofendida nia aman, iha Munisipiu Aileu.

“*JSMP konsidera pena ne’ebé aplika ba arguidu ne’e apropriadu no refleta duni nivel
gravidade hosi aktu krime ne’ebé arguidu komete hasoru nia subrifia rasik no pena
ne’e hatudu lisaun importante ba publiku katak estadu liuhosi nia autoridade

kompetente sira sei la tolera ho krime hirak-ne’e”, dehan Sr. Casimiro dos Santos,
Diretor Interinu JSMP.

Estudu sira hatudu katak normalmente iha kazu sira ho natureza violasaun seksual
ne’ebé envolve familia rasik sei prejudika no produs multi-efeitu ba ofendida durante
nia-vida tomak. Iha maioria kazu ofendida sira sei sente moe no f6 sala ba an, moe
ba familia no vizifu, izola an, la fiar an no lakon konfiansa ba ema seluk no todan
psikolojiku sira seluk. Tanba ne’e, JSMP fiar katak importante duni atu medida
sansionatoriu penal sira tenke aplika ho rigor no adekuada hodi prevene potensia
krime hanesan iha futuru.

lha kazu ne’e, prokurador akuza arguidu sira kontra artigu 172 KP alinea (d) no
artigu 173 KP kona-ba krime violasaun seksual ho agravasaun no artigu 145 Kodigu
Penal kona-ba krime ofensa ba integridade fizika simples konjuga ho artigu 2, 3 (c)
no 35 (b) no 36 LKVD no artigu 2 (nu.1 alinea b), (nu.2(f) no artigu 20 (nu.1) hosi Lei
Nu 5/2017 kona-ba Arte Marsiais, Rituais, Arma Brankas no Rama Ambon kona-ba
arma brankas.

Iha produsaun ba prova sira, tribunal halo alterasaun ba kualifikasaun juridiku tuir
artigu 274 KPP atu inklui tan artigu 177 KP kona-ba abuzu seksual ba menor tanba
tuir deklarasaun ofendida nian katak arguidu MT bosok ofendida lori ba hili ai-maran
no kaer ofendida nia orgaun seksual.

Hafoin halo avaliasaun ba faktu sira hotu, tribunal prova katak arguidu MT provadu
pratika krime abuzu seksual ba mendr dala barak hasoru ofendida bainhira ofendida
foin halo tinan 7. Tribunal més prova katak arguidu komete krime violasaun seksual
ho agravasaun dala haat (4) hasoru ofendida bainhira ofendida kompleta tinan 12



to’o ofendida gravida no hahoris bebe mane ida. Tribunal prova mos katak arguidu
lori katana duni tuir ofendida hodi taa ofendida nia ulun rezulta kanek no raan,
bainhira ofendida tenta atu informa akontesementu ne’e ba nia inan-aman.

Entretantu, tribunal la konsege prova katak arguidu VNdA pratika krime violasaun
seksual ho agravasaun hasoru ofendida tanba iha deklarasaun ofendida nian katak
nia duun deit nia aman tanba nia aman la tau matan ba nia.

Bazeia ba faktu provadu sira no tetu més ho sirkunstansia hotu-hotu ne’ebé
relasionadu ho krime alegada hirak-ne’e, tribunal konklui prosesu ne’e no kondena
arguidu MT ho pena uniku tinan 30 prizaun no selu indemnizasaun sivil ba ofendida
ho montante US$1,000.00.

JSMP konsidera desizaun ne’e apropriadu no justu, no sai nu’'udar referensia ba
prokuradér no juis sira seluk atu uza iha sira nia investigasaun, julgamentu no
desizaun sira iha futuru. JSMP rejista katak pena ne’e atinze pena masimu ne’ebé
Kodigu Penal Timor-Leste prevee.

JSMP elojia juis sira ne’ebé hatudu sira-nia imparsialidade no prudensia liuhosi sira-
nia desizaun ne’ebé apropriadu tebes, hodi garante justisa ba vitima ka ofendida iha
partikular no ba komunidade iha jeral.

Mezmu nune’e iha parte seluk JSMP mos nota katak laiha investigasaun no
avaliasaun ida klean no profundu ba iha envolvimentu arguidu VNdA nian tanba
imposivel (la lojiku) kuandu oan ida ba aprezenta keixa hasoru nia aman dehan nia
aman halo violasaun hasoru nia, maibé ikus mai nia nega fali. JSMP deskonfia katak
dalaruma ofendida hetan ona konsellu hosi familia ka presaun ruma hosi arguidu atu
subar arguidu VNdA nia envolvimentu iha kazu ne’e.

JSMP mdés nota katak tuir loloos akuzasaun prokuradér nian ba aktu krime arguidu
MT nian lori katana duni ofendida no taa iha ofendida nia ulun rezulta kanek ne’e
preinse elemetu krime tentativa omisidiu ka ofensa grave tanba objetu ne’ebé
arguidu uza hodi taa ba iha ofendida nia ulun ne’e iha potensia bele hamate
ofendida no ofendida nia orgaun ne’ebé arguidu taa ne’e perigu ba ofendida nia
vida.

Bazeia ba faktu no fundamentu sira iha leten JSMP nafatin dezafia prokuradér no
tribunal sira atu halo investigasaun no avaliasaun ida klean no profunda ba kazu sira
ho karakter hanesan atu asegura desizaun ida apropriadu no justu.

Kazu ne’e rejista iha Tribunal ho Nu. Prosesu: 0018/23.ALSIC. Julgamentu prezide
hosi juis koletivu ne’ebé reprezenta hosi Dr. Argentinho Luisa Maria Nunes,
Prokurador reprezenta hosi Dr. Reinato Bere Nahak no arguidu hetan Defeza hosi
Dr. José da Silva nu’'udar defensér publiku.

